
શ્રીદુર્ગાષ્ટોત્તરશતનામસ્તોત્રમ્

॥ ૐ॥
॥ શ્રી દુર્ગાયૈ નમઃ॥

અથ શ્રીદુર્ગાષ્ટોત્તરશતનામસ્તોત્રમ્ ।
ૐ દુર્ગા શિવા મહાલક્ષ્મીર્મહાગૌરી ચ ચણ્ડિકા ।
સર્વજ્ઞા સર્વલોકેશા સર્વકર્મફલપ્રદા॥ ૧॥
સર્વતીર્થમયા પુણ્યા દેવયોનિરયોનિજા ।
ભૂમિજા નિર્ગુણા ચૈવાધારશક્તિરનીશ્વરા॥ ૨॥
નિર્ગુણા નિરહઙ્કારા સર્વગર્વવિમર્દિની   ।
સર્વલોકપ્રિયા વાણી સર્વવિદ્યાધિદેવતા॥ ૩॥
પાર્વતી દેવમાતા ચ વનીશા વિન્ધ્યવાસિની ।
તેજોવતી મહામાતા કોટિસૂર્યસમપ્રભા॥ ૪॥
દેવતા વહ્નિરૂપા ચ સદૌજા વર્ણરૂપિણી ।
ગુણાશ્રયા ગુણમયી ગુણત્રયવિવર્જિતા  ॥ ૫॥
કર્મજ્ઞાનપ્રદા કાન્તા સર્વસંહારકારિણી ।
ધર્મજ્ઞાના ધર્મનિષ્ઠા સર્વકર્મવિવર્જિતા  ॥ ૬॥
કામાક્ષા કામસંહન્ત્રી કામક્રોધવિવર્જિતા   ।
શાઙ્કરી શામ્ભવી શાન્તા ચન્દ્રસૂર્યાગ્નિલોચના॥ ૭॥
સુજયા જયભૂમિષ્ઠા જાહ્નવી જનપૂજિતા ।
શાસ્ત્રા શાસ્ત્રમયા નિત્યા શુભા ચન્દ્રાર્ધમસ્તકા॥ ૮॥
ભારતી ભ્રામરી કલ્પા કરાલી કૃષ્ણપિઙ્ગલા  ।
બ્રાહ્મી નારાયણી રૌદ્રા ચન્દ્રામૃતપરિશ્રુતા॥ ૯॥
જ્યેષ્ઠેન્દિરા મહામાયા જગત્સૃષ્ટ્યાદિકારિણી ।

બ્રહ્માણ્ડકોટિસંસ્થાના કામિની કમલાલયા॥ ૧૦॥
કાત્યાયની કલાતીતા કાલસંહારકારિણી ।
યોગિનિષ્ઠા યોગિગમ્યા યોગિધ્યેયા તપસ્વિની॥ ૧૧॥
જ્ઞાનરૂપા નિરાકારા ભક્તાભીષ્ટફલપ્રદા ।
ભૂતાત્મિકા ભૂતમાતા ભૂતેશા ભૂતધારિણી॥ ૧૨॥
સ્વધાનારીમધ્યગતા ષડાધારાદિવર્તિની   ।
મોહદાંશુભવા શુભ્રા સૂક્ષ્મા માત્રા નિરાલસા॥ ૧૩॥
નિમ્નગા નીલસઙ્કાશા નિત્યાનન્દા હરા પરા ।
સર્વજ્ઞાનપ્રદાઽનન્તા સત્યા દુર્લભરૂપિણી ।
સરસ્વતી સર્વગતા સર્વાભીષ્ટપ્રદાયિની॥ ૧૪॥
॥ ઇતિ દુર્ગાષ્ટોત્તરશતનામસ્તોત્રં સમ્પૂર્ણમ્॥

